JARRAIBIDEEN ESKULIBURUA
HAUTESKUNDE-MAHAIETAKO KIDEENTZAT

Eskuliburu hau prestatu da era egokian bete ditzazun hauteskunde-mahaiko kide izendatu izanak dakartzan eginkizunak. Irakur ezazu arretaz, ahal dela lehenagotik behar den denbora hartuta, eta ondoan eduki ezazu hauteskunde-egunean: laguntza handia emanen dizu. 
Eskuliburuaren edukia hiru zatitan paratu da: 
1. Hauteskunde-egunaren nondik norakoak eta mahaiaren eginkizunak.
2. Hauteskunde-egunean gerta daitezkeen gorabeherak eta irtenbideak.
3. Material inprimatuaren ereduak, mahaiak eduki beharrekoak.
I. ZATIA
HAUTESKUNDE-EGUNAREN NONDIK NORAKOAK ETA MAHAIAREN EGINKIZUNAK 
GOIZEKO 08:00 - 09:00ETAN: HAUTESLEKUAN BILTZEA, MATERIALA EGIAZTATZEA ETA MAHAIA ERATZEA
HAUTESLEKUAN BILTZEA
Hauteskunde-mahaiak hiru kide izanen ditu: lehendakaria eta bi bokal. Hauteskunde-egunean halakotzat jardunez gero, badute honako hauek izateko eskubidea:
· 70 €-ko dieta.
· Baimen ordaindua bozketaren egunean, laneguna bada, eta bost orduko murrizketa hauteskunde-egunaren biharamuneko lanaldian, besteren konturako langileen eta funtzionarioen kasuan.
· Gizarte Segurantzako Sistemaren babesa, hauteskundeetan parte hartzeagatik sortzen diren gorabehera eta egoerei aurre egiteko.
Mahaiaren eraketa bermatzeko, bi ordezko izendatu dira kide horietako bakoitzarentzat.
Bozketa egunean, goizeko 08:00etan hauteslekuan egon behar dute mahaiko kide guztiek eta beren ordezkoek. 
Behin mahaia eraturik, hauteslekutik joan daitezke titularren tokia bete behar izan ez duten ordezkoak. Mahaiari bertaratze-egiaztagiria eskatzen ahalko diote. 
Mahaiak laguntza lortzen ahalko du, hauteskunde-egunean zehar, Administrazioaren ordezkari izendatutako pertsonarengandik. Bera goizeko lehen ordutik egonen da hauteslekuan.
Mahaiko kideak bertan direla, eta 09:00etan bozketa hasi bitarte, honako jarduketa hauek eginen dira (ez hurrenkera honetan, halabeharrez):
1. ARTEKARIAK MAHAIAN SARTZEA
08:00etatik 08:30era bitartean, mahaiak harrera eginen die agertzen diren artekariei. Horiek beren izendapen-agiriak aurkeztu behar dizkiote mahaiari, berorrek dauzkan kopiekin konpara ditzan.
Aurkeztu ahala zenbakituko dira izendapen-agiriak, aurkezpen-ordena jasota gera dadin (zenbakitze bera jarriko da kopietan).
Behin egiaztaturik kopien eta izendapen-agirien identitatea: 
· Mahaiak halakotzat aitortzen dituela jakinaraziko die.
· Haien izenak mahaiaren eraketa-aktan sartuko dira.
· Izendapen-agiriak itzuliko zaizkie, salbu kopiak jaso ez badira. Kasu horretan, gorde eginen dira, hauteskunde-espedientera gehitzeko, eta egunaren bukaeran 1. gutun-azalean sartuko dira.
2. Hauteskundeetarako materiala egiaztatzea: hautetsontziak, kabina, bozketako gutun-azalak, boto-paperak, eta mahaiaren dokumentazioa. 
2.1. HAUTETSONTZIAK
Hautetsontzi bat egonen da deitutako hauteskunde bakoitzerako:
· Hautetsontzi bat udal hauteskundeetarako.
· Nafarroako kontzejuetarako hauteskundeak dauden tokietan, mahaiak barnean hartzen dituen kontzejuak adina hautetsontzi egonen da.
· Hautetsontzi bat Nafarroako Parlamenturako hauteskundeetarako.
Hautetsontziak bereizi edo identifikatu behar dira, akatsak edo nahasteak eragozteko. Horretarako, zer hauteskundetarako den, horrexeri dagokion bozketako gutun-azal bana itsatsiko da haren aurrealdean eta atzealdean.
Nafarroako Parlamenturako eta Nafarroako kontzejuetarako hauteskundeetan, baliteke autonomia erkidegoak erabaki izana hautetsontziak beste era batean identifikatzea.
Hautetsontziek itxirik eta zigilaturik egon behar dute, manipulatu ezin direla bermatzeko. Hautetsontzia falta bada, hondatuta badago edo haren zigilua hautsita badago, mahaiak berehala emanen dio horren berri Eskualdeko Hauteskunde Batzordeari, eta hark hautetsontziaz hornituko du. Ez bada zigilu berririk lortzen, eskura duen edozein bitarteko erabiliz segurtatu beharko du itxirik dagoela.
2.2. BOZKATZEKO KABINA
Mahaitik hurbil egon behar du.
2.3. GUTUN-AZALAK ETA BOTO-PAPERAK
Gutun-azalen eta boto-paperen kolorea honako hau izanen da hauteskunde bakoitzerako:
· Udal hauteskundeak: zuria.
· Nafarroako kontzejuetarako hauteskundeak: berde argia, salbu eta autonomia erkidegoak beste kolore bat hautatu badu.
· Nafarroako Parlamenturako hauteskundeak: sepia, salbu eta autonomia erkidegoak beste kolore bat hautatu badu.
Hauteskunde-egun guztian, eta bozketak iraun bitartean, behar bezainbeste bozketako gutun-azal eta boto-paper egon beharko dira kabinan edo horren ondoko mahai osagarri batean. Boto-paperak izanen dira hauteskunde bakoitzera aurkezten diren hautagai-zerrenda guztienak, eta horiek aldarrikatu diren ordenan paratu beharko dira.
2.4. HAUTESKUNDE-DOKUMENTAZIOA
Eskuliburu honen hirugarren zatian badauzkazu mahaiak erabili behar duen hauteskunde-materialaren adibideak.
2.4.1 MAHAIARI DAGOKION ERROLDAKO ZERRENDAK ETA KALE-ZERRENDA
ERROLDAKO ZERRENDAK
Hautesle-erroldako zerrendan jasotzen dira mahaian bozkatzeko eskubidea dutenak.
Mahaiak berariazko zerrenda bat edukitzen ahalko du, non jasoko baitira Europar Batasuneko herritarrak edo elkarrekikotasun-tratatu bat sinatua duten herrialdeetako herritarrak: Espainiako tokiko hauteskundeetan botoa eman dezaketen herritarrak dira, hain zuzen. 
Erroldako zerrendetako norbaitek eskatua badu postaz bozkatzea, deituren eta izenaren aurrean adierazgarri ba izanen du (“C” bat). Mahaian aurrez aurre bozkatzera agertzen badira, ez zaie utziko botoa ematen.
Erroldan azken orduko altarik edo bajarik gertatu bada, edo posta bidezko boto-emaileren bat badago zerrendan markatu ez dena, mahaiak erroldako zerrenden eranskinak edukiko ditu, halako informazioa jasotzeko. 
Hautesle-erroldako zerrendak hauteslekuaren barnean mantendu beharko dira, eta sartu beharko dira hauteskunde-egunaren bukaeran prestatu behar den 1. gutun-azalean. Hautagai-zerrenden ordezkariek, eguna bukatutakoan, berekin eramaten ahalko dituzte hauteskunde-egunaren aurretik zeuzkaten erroldako zerrendak (Hauteskunde Batzorde Zentralaren 2015eko ekainaren 8ko Erabakia).
KALE-ZERRENDA
Mahaiak ikusgai jarri beharko du, kontsultarako, dagokion hauteskunde-ataleko kaleen zerrenda, eta horren barnean boto-eskubidea dutenen alfabeto-tartea, lehen deituraren inizialaren arabera. Zerrenda hori erroldako zerrendarekin batera emanen zaio.
2.4.2 AKTAK
Mahaiak eduki beharko ditu prozesu guztietarako amankomun den eraketa-aktaren aleak, bai eta, deitutako prozesu bakoitzerako, boto-kontaketaren aktenak eta bilkura-aktenak ere.
2.4.3 BOTO-EMAILEEN ZERRENDA ZENBAKIDUNA 
Mahaiak idatziz jaso beharko ditu boto-emaile bakoitzaren izen-deiturak. Inprimaki bat edukiko du datu horiek sartzeko.
Inprimaki horrek autokopia egiten du, prozesu bakoitzak ale bat izan dezan hauteskunde-dokumentazioa prestatzeko garaian, bozketa bukatutakoan.
2.4.4 BOTO-ZIURTAGIRIA ETA BERTARATZE-ZIURTAGIRIA, eskatzen duenari emateko.
2.4.5 ARTEKARIEN IZENDAPENAREN KOPIA 
Hautagai-zerrendek erabaki badute hauteskunde-mahaian ordezkariak izatea, pertsona bat edo bi edukiko dituzte izendaturik horretarako. 
Mahaiak horren berri izan behar du, beren karguaren jabetza emateko; hartara, hauteskunde-dokumentazioan izendapen horien kopia egonen da. 
Mahaiak hauen kopia edukiko du:
-
Mahaiaren aurrean akreditatutako artekarien izendapenarena.
-
Kasua bada, mahaiko erroldan egonik, beste mahai batean artekari lanetan ari direnen izendapenarena. Kopia horiek edukitzeko arrazoia da saihestea pertsona horiek boto bikoitza eman dezaten; izan ere, hauteskunde-delitua da bi aldiz edo gehiagotan bozkatzea hauteskunde berean.
Artekariek botoa emateko prozedura jasotzen da bozketaren bukaera azaltzen duen atalean, une horretan eman baitezakete botoa (figura horretaz eta ahaldunen figuraz, kontsultatu orrialde hau: ....)
Izendapenen kopiak sartuko dira mahaiak hauteskunde-eguna bukatzean prestatu behar duen 1. gutun-azalean.
2.4.6 HIRU GUTUN-AZALEKO SORTA BAT ETA HORIEN ENTREGAREN HARTU-AGIRIAK
Egiten diren hauteskundeetako bakoitzerako, hiru (3) gutun-azaleko sorta bat egonen da, mahaiak haietan sar dezan hauteskunde-dokumentazioa, bai eta horien entregaren hartu-agiriak ere, balio dutenak mahaiak justifikatu ahal izateko dokumentazioa entregatu duela, hauteskunde-eguna bukatzean.
BOTO IRISGARRIA. Mahaian bozkatzekoa bada materiala braillez eskatu duen inor, material hori mahaiaren dokumentazioan egonen da. Halako kasuetarako, kontsultatu behar da eskuliburu honetan prozesuaren irisgarritasunari dagokion atala. Mahaiak ez badu behar adina maletatxo, ikusteko desgaitasuna duten eta hura eskatu duten pertsonei emateko, jakinaren gainean jarri behar du Eskualdeko Hauteskunde Batzordea, bozketa hasi baino lehen.
3. HAUTESLEKUAREN EGOERA AZTERTZEA
Egoera egokian egon behar du bozketa egiteko. Behar adina mahai eta aulki egon behar da hauteskunde-mahaia osatzen dutenentzat, bai eta argi egokia eta bulego-materiala ere.
Atalek eta mahaiek behar bezala seinaleztaturik egon beharko dute.
4. HAUTESKUNDE-MAHAIAREN ERAKETA-AKTA EGITEA 
Lehendakariak mahaiaren eraketa-akta beteko du, eta berak eta bokalek sinatuko dute, bai eta karguaren jabetza hartu duten artekariek ere.
Aktaren kopia bat eskatzen ahalko du hautagai-zerrenden ordezkari, ahaldun eta artekari bakoitzak. Kopia bakarra eman behar da hautagai-zerrenda bakoitzeko. 
ESKULIBURU HONEN II. ZATIAN DITUZU GOIZEKO 08:00 ETA 09:00 ARTEAN GERTA DAITEZKEEN GORABEHERAK, ETA HORIEI IRTENBIDEA EMATEKO MODUA.
GOIZEKO 09:00ETATIK ARRATSALDEKO 08:00AK ARTE: BOZKETA
Goizeko 09:00etan, behin mahaia behar bezala eraturik, lehendakariak bozketaren hasiera iragarriko du, hitz hauekin: “bozketa hasten da”.
Hauteskunde-egun guztian zehar, gutxienez bi kidek egon beharko dute mahaian.           
Mahaiko lehendakariari dagokio ordena begiratzea hauteslekuan, eskuliburu honen I. zatiaren bukaeran azaldu bezala ("Ordena publikoa").
1. BOTO-EMAILEAK IDENTIFIKATZEA.
Boto-emaile bakoitzak izena eta deiturak adieraziko ditu mahaira gerturatzean.
Bokalek boto-emaile bakoitzaren identitatea egiaztatu behar dute. Artekariek ere egiaztatzen ahalko dute, nahi badute. Identitatea egiaztatzeko, agiri hauetako edozein eskatuko dute:
· Nortasun agiri nazionala (NANa).
· Pasaportea (argazkiarekin).
· Gidabaimena (argazkiarekin). Baliozkoa izanen da, orobat, miDGT aplikazioaren bidezkoa.
· Bizileku-txartela, hura duten atzerritarren eta Europar Batasuneko herritarren kasuan, deitutako hauteskundeetan botoa eman dezaketenean (batzuek zein besteek bozka dezakete Nafarroako udal hauteskundeetan eta kontzejuetarako hauteskundeetan, baina ez Nafarroako Parlamenturako hauteskundeetan).
Agiri horiek izan daitezke Espainiakoak edo jatorrizko herrialdean eginak, baina betiere titularraren argazkia eduki behar dute. Iraungita ere onartuko dira agiri horiek, baina jatorrizkoak izan behar dute, inola ere ez haien fotokopiak.
2. Egiaztatzea erroldako zerrendan dagoela botoa eman nahi duen pertsona. 
Inork ezin izanen du mahaian bozkatu, ez badago erroldako zerrendan.
Arau horrek salbuespen hauek ditu, soil-soilik:
· Mahaiari erroldan alta eman izanaren ziurtagiri bat erakusten diotenak. Altaren ziurtagiria EZ DA hautesle guztiek etxean jasotzen duten errolda-txartel hori, zein mahaitan dauden inskribaturik adierazten diena, alegia.
· Mahaiari epai judizial bat erakusten diotenak, mahaian botoa emateko eskubidea aitortzekoa.
· Mahaian akreditaturiko artekariak, eskuliburu honen “Mahaiaren botoa” atalean jasotzen den eran.
Inork ezin izanen du botoa aurrez aurre eman, eskatua badu postaz bozkatzea.
Bokalek egiaztatu beharko dute boto-emaile bakoitza hautesle-erroldako zerrendan inskribaturik dagoela. Artekariek ere egiaztatzen ahalko dute, nahi badute.
3. Botoa. 
Boto-ematea pertsonala eta besterenezina da, eta, hortaz, inork ezin du beste inor ordezkatu. Norbaitek ez badaki irakurtzen edo, desgaitasunen bat izateagatik, ezin badu boto-papera hautatu, gutun-azalean sartu, edo mahaiko lehendakariari eman, konfiantzazko pertsona bati eska diezaioke laguntza.
Kontsulta ezazu hauteskunde-prozesuaren irisgarritasunari buruzko atala, eskuliburu honetan.
Mahaiak egiaztatu ondoren erroldan dagoela boto-eskubidea erabili nahi duen pertsona, horrek mahaiko lehendakariari entregatuko dio bozketako gutun-azal itxia. Lehendakariak, gutun-azala inoiz jendearen bistatik ezkutatu gabe, haren izena esanen du ozen, eta “bozkatzen du” gehituta, gutun-azala itzuliko dio atzera ere, hautetsontzian sar dezan.
4. Izen-deiturak idaztea boto-emaileen zerrenda zenbakidunean.
Bozkatu duenaren izen-deiturak idatziko dira boto-emaileen zerrenda zenbakidunean, botoa eman dutenen hurrenkeran, eta hautesle-erroldako zerrendan duten zenbakia ere gehituko da, edo, bestela, erroldan alta eman izanaren berariazko ziurtagiria edo epai judizial bat aurkeztu duela jarriko da.
Botoa eman dutenek badute eskubidea begiratzeko ea haien izen-deiturak idatzi diren boto-emaileen zerrenda zenbakidunean.
Ez da nahitaezkoa deitutako hauteskunde guztietan bozkatzea; haietako batzuetan soilik eman daiteke botoa. Hori gertatzen bada, “x” batekin markatuko da abstenitu den hauteskundearen zutabea. Norbaitek botoa ematen badu deitutako hauteskundeetako batean, baina ez beste batean, gero ezin izanen du bozkatu beste horretan.
ESKULIBURU HONEN II. ZATIAN DITUZU BOZKETAN GERTA DAITEZKEEN GORABEHERAK, ETA HORIEI IRTENBIDEA EMATEKO MODUA.
ARRATSALDEKO 08:00AK: BOZKETA IXTEA, POSTA BIDEZKO BOTOA ETA MAHAIAREN BOTOA. BOTO-KONTAKETA
1. Bozketa ixtea.
Mahaiko lehendakariak ozen iragarriko du bozketa bukatzear dagoela.
Bozketa eten beharra gertatu bada, luzatu daiteke bozketaren ordutegia, etenaldia adinako denboraz (bozketa eteteari buruz, kontsulta ezazu eskuliburuaren II. zatia, hor biltzen baitira bozketan gerta daitezkeen gorabeherak).
Hauteslekuan edo horren sarbidean geratzen bada oraindik bozkatu ez duen norbait, mahaiak bozkatzen utziko dio, baina ez beste inori.
2. Posta bidezko botoa.
Hurren, lehendakariak dagokien hautetsontzian sartuko ditu postaz bidalitako boto-paperak dauzkaten gutun-azalak. 
Ez da ireki behar boto-papera daukan gutun-azala.
Honako hau egin behar da:
1. Mahaiko lehendakariari igorritako gutun-azalak banan-banan irekiko dira, eta egiaztatuko da barruan badauzkatela erroldako inskripzio-ziurtagiria eta bozketako gutun-azala edo gutun-azalak.
Erroldako inskripzio-ziurtagiria falta bada, gutun-azala eta barruan daukan dokumentazio guztia suntsitu egin behar dira, ezin baita hartu ez boto balioduntzat, ez boto baliogabetzat.
Atzerritik helarazitako eta mahaiko lehendakariari igorritako gutun-azalean aurkitzen bada “gastuak itzultzeko eskaera” bat, hura sartu beharko da boto-kontaketaren bukaeran prestatuko den hauteskunde-dokumentazioko 1. gutun-azalean.
2. Egiaztatuko da boto-emaile bakoitza badagoela mahaiko erroldan.
3. Bozketako gutun-azal bakoitza dagokion hautetsontzian sartuko da.
4. Boto-emaile bakoitzaren izen-deiturak idatziko dira boto-emaileen zerrenda zenbakidunean. 
3. Mahaiaren botoa.
Gero, botoa ematen ahal dute mahaiko kide guztiek, eta mahaian bozkatzeko eskubidea duten artekariek. Horiek ez badaude mahaiko erroldan, boto-emaileen zerrenda zenbakidunean adieraziko da zein atal eta mahaitan zegokiekeen bozkatzea, haien erroldako inskripzioaren arabera (datu horiek izendapen-agirietan daude).
“Artekariek botoa eman beharko dute akreditatuta dauden mahaian, mahai hori bada botoa eman behar duten hautesbarrutikoa, deitutako hauteskunde-prozesu guztiei dagokienez; alabaina, hori gertatzen ez bada prozesuren baterako, postaz bozkatu beharko dute prozesu guztietan” (Hauteskunde Batzorde Zentralaren 1/2019 Jarraibidea, urtarrilaren 23koa).
Hala, esaterako, 2023ko maiatzaren 28ko hauteskunde-prozesuetan, udalerria izaki tokiko hauteskundeen hautesbarrutia, artekariek bozkatzen ahalko dute akreditatuta dauden mahaian, baldin eta udalerriko edozein mahaitako hautesle-erroldan inskribaturik badaude, bakar-bakarrik. Ez badaude inskribaturik, postaz bakarrik ematen ahalko dute botoa, inskribatuta dauden mahaian eta deitutako prozesu guztietarako.
4. Boto-emaileen zerrenda zenbakiduna sinatzea.
Bokalek eta artekariek zerrenda sinatuko dute:
· orri bakoitzaren ertzean, 
· eta idatzitako azken izenaren azpi-azpian.
5. Boto-kontaketa.                   
Ordena honetan eginen da:
1. Udal hauteskundeak.
2. Nafarroako kontzejuetarako hauteskundeak (mahaian bozkatzen denean kontzeju baterako baino gehiagorako, kontaketa eginen da horien ordena alfabetikoaren arabera).
4. Nafarroako Parlamenturako hauteskundeak.
Bozketa bukatutakoan, berehala eta etenik egin gabe ekinen zaio boto-kontaketari, honela: 
1. Hautetsontzia ireki, eta mahaiko lehendakariak gutun-azalak banan-banan atera eta irekiko ditu; ozen irakurriko ditu boto-paperak, eta horietako bakoitza erakutsiko die, irakurritakoan, bokaleei eta bertan diren artekari eta ahaldunei.
2. Irekitako gutun-azalak gorde egin behar dira, gero egiaztatzeko ea haien kopurua bat datorren boto-emaileen zerrenda zenbakidunean sartu direnen kopuruarekin. Boto-emaileak dira beren botoa benetan eman dutenak. Haien kopurua ezin da izan handiagoa erroldako zerrendan daudenen kopurua baino, azken horiei gehiturik, kasua bada, mahaian bozkatu duten erroldatu gabeko artekariak eta erroldako alta-ziurtagiria edo epai judiziala aurkeztu dutenak.
3. Gutun-azalak eta boto-paperak aztertzean, hautagai-zerrendei emandako botoez gain, honelakoak ager daitezke:
· boto zuriak, eta
· boto baliogabeak
Bi kategoriak zenbatu egin behar dira, bereiz, bozketaren emaitza zehazteko. Datu horiek bereiz jasoko dira boto-kontaketaren aktan, horretarako berariazko atalean.
· BOTO ZURIAK dira:
· Barrenean boto-paperik ez duten gutun-azalak.
· Legez erretiratu den hautagai-zerrenda bati emandako botoa.
· 250 biztanle bitarteko udalerrietarako hauteskundeetan edo kontzeju irekiko araubidekoetan, hautagai bat ere markaturik ez duten boto-paperak. 
· Udal hauteskundeetan, atzerrian aldi baterako dauden hautesleei dagokienez, hautagai-zerrendaren edo hautagaiaren izena idatzirik ez duten boto-paperak.
· Hautagairik markaturik ez duten boto-paperak, Nafarroako kontzejuetarako hauteskundeetan. 
· BOTO BALIOGABEAK dira:
· Eredu ofizialekoak ez diren gutun-azal edo boto-paperetan emandakoak.
· Gutun-azalik gabeko boto-paperak.
· Hautagai-zerrenda bat baino gehiagoko boto-paperak dauzkaten gutun-azalak (bat baino edukita ere, hautagai-zerrenda berekoak badira, boto baliodun gisa zenbatuko da).
· Aldaketaren bat egin zaien gutun-azaletan emandako botoak.
· Boto-paperean honelakorik gertatuz gero: hautagaien izenak aldatuak, gehituak edo ezabatuak izatea, edo haien kokapen ordena aldatua, edo bertan zernahi idatzia, edo nahita beste edozein aldaketa mota egina. 
· Udal hauteskundeetan, lau hautagai baino gehiagoren izenak markaturik dauzkaten boto-paperak 101 biztanletik 250era bitarteko udalerrietan, edo bi baino gehiagorenak 100 biztanle bitarteko udalerrietan.
· Kontzejuetarako hauteskundeetan, 4 kideko batzarra hautatu behar denean, Kontzejuko buruaz gain, lau hautagai baino gehiagoren izenak markaturik dauzkaten boto-paperak; eta 6 kideko batzarra hautatu behar denean, Kontzejuko buruaz gain, sei hautagai baino gehiagoren izenak markaturik dauzkaten boto-paperak.
· Kontzeju irekiaren araubideko udalerrietarako hauteskundeetan edo kontzeju irekiaren araubideko Nafarroako kontzejuetarako hauteskundeetan, hautagai bat baino gehiago markaturik dauzkaten boto-paperak.
Baliodun gisa zenbatuko dira hautagairen baten ondoan gurutze bat edo beste seinaleren bat duten boto-paperak, baldin eta, haren tamaina eta bestelakoengatik, uste baldin bada horrek ez duela boto-paperaren taxua aldatzen edo ez duela adierazten hautagaiaren edo haren talde politikoaren aurkako gaitzespena.
4.  Mahaiko lehendakariak galdetuko du ea inork protesta edo erreklamaziorik egin nahi duen boto-kontaketaren aurka; halakorik baldin bada, mahaiak gehiengoz erabakiko du zer egin.
5.    Boto-paperak suntsitzea bertan daudenen aurrean.
EZ DIRA SUNTSITU BEHAR:
· Baliogabekotzat jo direnak (boto baliogabeak).
· Erreklamazioren baten xede izan direnak.
Suntsitu gabeko boto-paperekin hauxe egin behar da:
· Mahaiko kide bakoitzak haietan sinatuko du.
· Dagokion prozesuaren bilkura-aktari erantsiko zaizkio (boto-kontaketa bukatutakoan akta egiten denean).
· Hauteskunde-dokumentazioarekin batera gordeko dira (dagokien prozesuko 1. gutun-azalean), eskuliburu honetako behar den atalean zehaztu bezala.
6. Bozketaren emaitzak aditzera ematea.                
Mahaiko lehendakariak, ozenki irakurriz, bozketaren emaitza emanen du aditzera; zehazki, datu hauek ezagutaraziko ditu:
· Hautesle-erroldako zerrendetan dauden pertsonen kopurua.
· Aurkeztu diren erroldako alta-ziurtagirien eta epai judizialen kopurua, halakorik aurkeztu bada.
· Botoa eman duten pertsonen kopurua.
· Boto baliogabeen kopurua.
· Boto zurien kopurua. 
· Hautagai-zerrenda bakoitzak lortu dituen botoen kopurua.
7. Boto-kontaketaren akta betetzea. 
a) Dagokion prozesuaren akta beteko da. Akta bat egonen da prozesu bakoitzerako: bat udal hauteskundeetarako, beste bat Nafarroako Parlamenturako hauteskundeetarako, eta, hala badagokio, beste bat Nafarroako kontzejuetarako hauteskundeetarako (bat kontzeju bakoitzerako):
250 biztanle bitarteko udalerrietarako hauteskundeetan, hautagai bakoitzak lortutako boto-kopurua adierazi beharko da, boto-kopuru handienetik txikienera ordenaturik. Era berean jokatuko da Nafarroako kontzejuetarako hauteskundeetarako.
b)  Akta sinatuko dute mahaiko kide bakoitzak eta hautagai-zerrenden artekariek.
c) Aktaren jatorrizko alea hauteslekuaren sarreran jarriko da.
d) Aktaren kopiak pertsona hauei emanen zaizkie, hurrenkera honetan:
· Lehenik eta behin, Administrazioaren ordezkariari, botere publiko deitzaileak behin-behineko informazioa eman dezan hauteskundeen emaitzei buruz.
· Gero, hautagai-zerrenden ordezkariei, artekariei, ahaldunei edo hautagaiei, halakoek eskatuz gero. Kopia bakarra emanen da hautagai-zerrenda bakoitzeko.
8. Bilkura-akta betetzea.
a) Dagokion prozesuaren bilkura-akta beteko da. Boto-kontaketen aktak bezala, bilkura-akta bat egonen da prozesu bakoitzeko.
b) Akta sinatuko da (mahaiko kide guztiek eta hautagai-zerrenden artekariek).
c) Kopiak emanen zaizkie hautagai-zerrenden ordezkariei, ahaldunei, artekariei eta hautagaiei, eskatuz gero.
MAHAIAREN EGINKIZUNEN BUKAERA: HAUTESKUNDE-DOKUMENTAZIOA PRESTATU ETA ENTREGATZEA
Aurreko eragiketak bukaturik, prozesu bakoitzaren hauteskunde-dokumentazioa prestatuko da, eta horretarako, lan hauek egin behar dira: 
1. HAUTESKUNDE-DOKUMENTAZIOA HIRU GUTUN-AZALETAN BANATZEA
Mahaiak hiru gutun-azaleko sorta bat edukiko du egin den hauteskunde-prozesu bakoitzeko.
· 1. GUTUN-AZALA:
· Mahaiaren eraketa-akta.
Mahaiaren eraketa-akta agiri bakar bat da, egin diren hauteskunde-prozesu guztietarako, mahaia bakarra delako. Horregatik, jatorrizko ale bakar bat egonen da, eta hori udal hauteskundeen 1. gutun-azalean sartuko da. Egin diren beste hauteskunde-prozesuetako bakoitzaren 1. gutun-azalean akta horren kopia bat sartuko da. Aktak autokopia egiten du, eta mahaiak, beraz, behar adina ale izanen du, gutun-azal guztiak prestatzeko eta aktaren kopiak emateko horiek jasotzeko baimendurik daudenei.
· Kasuan kasuko bilkura-aktaren jatorrizko alea (horrek autokopia egiten du, orobat). 
· Bilkura-aktan aipatzen diren agiriak:
· Boto-emaileen zerrenda zenbakiduna (jatorrizko ale bakar bat egonen da, eta hori udal hauteskundeen 1. gutun-azalean sartuko da).
· Boto-paper baliogabeak edo erreklamazioaren xede izan direnak, kasuan kasuko prozesukoak.
· Erabili diren hautesle-erroldako zerrendak (jatorrizko ale bakar bat egonen da, eta hori udal hauteskundeen 1. gutun-azalean sartuko da).
· Aurkeztutako erroldako ziurtagiriak eta/edo epai judizialak (erroldako zerrendekin batera).
· Artekarien izendapenen kopiak, edo izendapen-agiriak berak, kopiak jaso ez badira (horiek ere udal hauteskundeen 1. gutun-azalean sartuko dira).
· Posta bidezko botoaren gastuak itzultzeko eskaerak, halakorik baldin badago (horiek ere udal hauteskundeen 1. gutun-azalean sartuko dira).
· 2. ETA 3. GUTUN-AZALAK:
· Mahaiaren eraketa-aktaren kopia.
· Kasuan kasuko bilkura-aktaren kopia.
2.  GUTUN-AZALAK IXTEA ETA SINATZEA
Mahaiko lehendakariak, bokalek eta artekariek sinatuko dituzte, sinadurek azal-hegalak gurutzatzen dituztela.
3.  GUTUN-AZALAK ENTREGATZEA
· 1. ETA 2. GUTUN-AZALAK 
· Mahaiko lehendakariak 1. eta 2. gutun-azalak entregatu behar ditu mahaiari dagokion hautesbarrutiko lehen auzialdiko epaitegian edo bake-epaitegian.
Bokal bat eta nahi duten artekariak ere joan daitezke berarekin.
Indar publikoak lagunduko die pertsona horiei, eta, behar izanez gero, joan-etorria erraztuko die.
· Epaileak dokumentazioa jaso, eta hartu-agiria sinatuko du (hartu-agiria mahaiaren dokumentazioan egonen da). 
1. ETA 2. GUTUN-AZALAK ENTREGATU ONDOREN, BUKATUKO DIRA EPAITEGIRA JOAN DIREN MAHAIKO KIDEEN EGINKIZUNAK.
· 3. GUTUN-AZALA 
· Hauteslekuan bokal batek, gutxienez, gelditu behar du, 3. gutun-azala posta zerbitzuko langileari entregatu arte; eta langileak dagokion hartu-agiria sinatuko du (hartu-agiria mahaiaren dokumentazioan egonen da).
3. GUTUN-AZALA ENTREGATU ONDOREN, BUKATUKO DIRA HAUTESLEKUAN GELDITU DIREN MAHAIKO KIDEEN EGINKIZUNAK.
HAUTESKUNDE-PROZESUEN IRISGARRITASUNA.
Desgaitasuna duten pertsonen sufragioa.
1. Bozketa irisgarriaren prozedura: ikusteko desgaitasuna izan, eta braille sistema ezagutzen dutenen bozketa Nafarroako Parlamenturako hauteskundeetan.
(Prozedura hau ez da aplikagarria tokiko hauteskundeetan eta Nafarroako kontzejuetarako hauteskundeetan)
Hauteskunde-mahai batean bozkatzekoa bada itsua den edo ikusteko desgaitasuna duen inor, bozketa irisgarriaren prozedura eskatu duena, honako hauek ere edukiko ditu mahai horrek (eskuliburu honen 2. puntuan adierazi den hauteskunde-dokumentazioaz gain):
· Mahai horretako hautesle-erroldako beste zerrenda bat, jasotzen dituena ikusteko desgaitasuna izan eta bozketa irisgarriaren prozedura erabiltzeko eskaera egin duten boto-eskubidedunen NANak.
· Maletatxo bat edo karpeta zurrun bat, mahaiak emanen diona aipatutako zerrendan ageri den bakoitzari, eta behar den informazioa eta materiala dauzkana boto-eskubidea prozedura horren bidez erabiltzeko.
Mahaiak pertsona horiei erraztuko die hauteslekuan berariaz prestatutako espaziora sartzea, han maneia dezaten eman zaien dokumentazioa. Mahai bat eta aulki bat edukiko dituzte erabilgarri.
Behin beren botoa hautatu dutenean, berriz ere joko dute mahaira, eta gainerako boto-emaileentzako prozedura bera gauzatuko da.
Nahi izanez gero, pertsona horiek maletatxoa hauteslekutik kanpora eraman dezakete, eta geroago itzuli, botoa ematera. Gainera, hala nahi badute, konfiantzazko pertsona baten laguntza izaten ahalko dute.
Bozkatu eta gero, hobe da hautesle bakoitzak berekin eramatea gainerako dokumentazioa, eman duen botoaren sekretua bermatzeko.
2. Gomendio orokorrak hauteskunde-mahaietako kideentzat.
Hauteskunde-mahai bateko kidea zaren aldetik, kontuan hartu desgaitasuna duten pertsonak autonomoak eta independenteak direla, eta halakotzat tratatu behar direla.
Naturaltasunez eta errespetuz jokatu. Ez duzu jakintzat eman behar pertsona bat, desgaitasun bat izate hutsagatik, laguntza beharrean dagoela. Ingurunea irisgarria bada, desgaitasuna dutenak zailtasunik gabe moldatuko dira.
Betiere, zentzuz jokatu, eta berdintasunaren eta diskriminazio ezaren printzipioaren arabera.
Galdetu ea laguntzarik behar duen, soil-soilik, baldin ematen badu desgaitasuna duen hautesleak horren beharra duela. Eta pertsona horrek laguntza onartuz gero, ezer egin baino lehen, galdetu berari nola laguntzen ahal diozun, zehazki.
Desgaitasuna duten hautesleek hala eskaturik, eta eskatzen dutenean soil-soilik, hauteslekuaren sarreran, Administrazioaren ordezkariak edo segurtasun indar eta kidegoek lagun egiten ahalko diete dagokien hauteskunde-mahairaino.
Gor diren edo entzuteko desgaitasuna duten pertsonei dagokienez, guztiek ez dute berdin jokatzen komunikatzerakoan: batzuek zeinu-hizkuntza erabiltzen dute, eta beste batzuek ahoz komunikatzen dira, gaitasun-maila batekin edo besterekin. Nolanahi ere, komeni da begi-kontaktua segurtatzea une oro, aurrez aurre hitz egitea, burua ez mugitzea; ez hitz egitea haiei bizkarrez gaudenean, edo makurturik edo idazten; ez oihu egitea, normal ahoskatzea, hau da, edozein solasen erritmo egokian hitz egitea (ez bizkorregi, ez motelegi); inolako gauzakirik ez edukitzea ez ahoan, ez aurpegia argi ikustea oztopatzen duen moduan; eta, beharrezkoa bada, idatziak edo keinu naturalak erabil ditzakezu, edo besoan leun ukituz erakar dezakezu haien arreta. Lagungarri gerta daiteke paperean idaztea, edo ahotsetik testura bihurtzen duten doako aplikazioak erabiltzea (esaterako, Googleren berehalako transkripzioa).
Hauteskunde-mahaiko kide den pertsona gorrak lagun badu zeinu-hizkuntzaren interprete bat, beti pertsona gorrari zuzendu behar zaio, ez interpreteari. Profesional horrek ahozko eta idatzizko hizkuntzaren informazioa interpretatzen du, eta alderantziz, besterik ez, pertsona gorren eta ingurunearen arteko komunikazioa bermatzeko.
Garrantzitsua da pertsona gor-itsuak kontuan hartzea, komunikatzeko eta lagun egiteko behar bereziak izan baititzakete. Argibide gehiago hemen:
https://www.fasocide.org/como-actuar-ante-una-persona-sordociega/
Ikusteko desgaitasuna duten pertsonei, eskain diezaiekegu gure besotik helduta joateko. Halakoetan, ikusteko desgaitasuna duen pertsonaren pauso berean ibiliko gara, kontuan hartuz, orobat, mugitzen ari garen ingurunea, bera eroso ibil dadin.
Beti onartuko dira itsu-txakurrak eta desgaitasuna duten pertsonen laguntza-txakurrak. Ez dira bananduko haien beharra duen pertsonarengandik, eta ez dira gogaituko, ez eta distraituko ere.
Gomendagarria da, adimen-desgaitasunagatik eta/edo autismoaren espektroko nahasmenduagatik ulermen-zailtasunak dituzten pertsonekin tratatzean, zuzenean hitz egitea, modu argi eta sinplean, desgaitasuna duen pertsonari, ez hari laguntzen ari den pertsonari. Ez da beharrezkoa ozen edo oihuka hitz egitea hobeki ulertarazteko; besterik gabe, informazioa errepikatu behar da, zatika edo jarraibideak banan-banan emanez, dena delako pertsonak ez badu ulertu.
Eta, betiere, egiazta ezazu desgaitasuna duen pertsonak ulertu duela zuk adierazi nahi zeniona.
“Hauteskunde-mahaiek onartu behar dute mahaiari dagokion hautesle-erroldan inskribatutako edozein pertsonaren botoa. Desgaitasunen bat dutenek laguntzaile bat edo baliabide material bat erabil dezakete hauteskundeetako gutun-azalak hauteskunde-mahaiko kideei helarazteko.
Hauteskunde-mahaiko kide batek edo mahaiari atxikitako artekari edo ahaldun batek uste badu botoa ez dela erabili modu kontziente, aske eta boluntarioan, halaxe adieraziko du bilkura-aktan, baina ez da galaraziko boto hori hautetsontzian sartzea. Aktako adierazpen horretan, hauteslea NAN zenbakiarekin identifikatuko da soilik, edo, bestela, erabiltzen duen identifikazio-agiriarekin.” (Hauteskunde Batzorde Zentralaren 7/2019 Jarraibidea).
3. Hauteskunde-prozesuen irisgarritasunari buruzko argibideak
Honako esteka honetan kontsultagai duzu hauteskunde-prozesuen irisgarritasunaz eskuragarri dagoen informazio guztia:
https://infoelectoral.interior.gob.es/opencms/es/proceso-electoral/accesibilidad-y-procesos-electorales/
Orobat, kontsultagai izanen duzu “Jarraibideen eskuliburua hauteskunde-mahaietako kideentzat” eskuliburuaren irakurketa errazeko bertsioa, Plena Inclusión-ek prestaturik, Barne Ministerioak edukiko duen tokiko eta autonomietako hauteskundeei buruzko web-orrian bertan, hauteskundeen deialdia egin eta egun batzuetara.
https://www.interior.gob.es/opencms/es/inicio/
* Testu hori adostu da Eskubide Sozialetako eta Agenda 2030eko Ministerioko Desgaitasunaren Arretarako Bulegoarekin (OADIS).
ARGIBIDE OROKORRAK
HAUTAGAI-ZERRENDEN ARTEKARIAK ETA AHALDUNAK
Ordezkatzen duten erakunde politikoaren ikurrak edo eranskailuak eraman ditzakete, baina hautagai-zerrenda identifikatzeko bakarrik, hori hartu gabe hauteskunde-propagandatzat.
“Hauteskunde Araubide Orokorraren Lege Organikoaren 93. artikuluan ezarritakoaren arabera, ez hauteslekuetan ez haien inguruetan ezin da inolako hauteskunde-propagandarik egin. 93. artikuluaren salbuespen gisa, alderdi politikoen artekariek eta ahaldunek identifikazio-elementu diskretu bat izan dezakete, baina alderdi politikoek ezin dute salbuespen hori baliatu artekari edo ahaldunentzako uniforme edo jantzi espezifikoa diseinatzeko, uniformetasun kolektibo horrek propaganda-kutsua izanen bailuke, eta ezin dute sinbolo alderdikoiren bat duten jantzirik eraman”. (Hauteskunde Batzorde Zentralak 2016ko ekainaren 15ean eta 2017ko azaroaren 24an hartutako erabakiak).
ARTEKARIAK
· Hautagai-zerrenda bakoitzak bi izendatzen ahal ditu mahai bakoitzeko. Beren eginkizuna betetzen dute beren akreditazioa erabiltzeko esleitutako mahaian soil-soilik.
· Artekariek mahaiko kideei laguntzen ahal diete eta haien eztabaidetan parte har dezakete, hitza izanik baina botorik gabe. Ondorio horietarako, elkar ordeztu dezakete hautagai-zerrenda beraren izenean mahai berean dihardutenek.
· Erreklamazioak eta protestak egin eta ziurtagiriak eskatzen ahalko dituzte.
· “Artekariek botoa eman beharko dute akreditatuta dauden mahaian, mahai hori bada botoa eman behar duten hautesbarrutikoa, deitutako hauteskunde-prozesu guztiei dagokienez; alabaina, hori gertatzen ez bada prozesuren baterako, postaz bozkatu beharko dute prozesu guztietan” (Hauteskunde Batzorde Zentralaren 1/2019 Jarraibidea, urtarrilaren 23koa).
· Botoa behin baizik ezin dute eman, hauteskunde-delitua baita hauteskunde berean bi aldiz edo gehiagotan botoa ematea.
AHALDUNAK
· Hautagai-zerrendak ordezkatzen dituzte hauteskundeetako egintza eta eragiketetan, eta libre dute hautesleku guztietan sartzea eta bozketaren eta boto-kontaketaren nondik norakoak aztertzea. Erreklamazioak eta protestak egin ditzakete, eta ziurtagiriak eskatu.
· Haien hautagai-zerrendaren artekaririk ez badago, horien eginkizunak bete ditzakete mahaian, eta parte hartu mahaiaren eztabaidetan, hitza izanik baina botorik gabe.
· Beren burua identifikatu behar dute mahaiaren aurrean, beren egiaztagutunak eta nortasun agiri nazionala erakutsita.
· Ezin dute mahaian botoa eman, bertako erroldan ez badaude.
ORDENA PUBLIKOA
Hauteskunde-egunean, mahaiko lehendakariak bere gain du begiratzea ordena publikoari buruzko arauak betetzen direla hauteslekuaren barrenean, baita inguruetan ere, bermatzeko boto-askatasuna erabil daitekeela eta legea betetzen dela.
1. Mahaiko lehendakariaren ahalmenak.
· Hauteslekuaren barrenean, ordena publikoari buruzko arauak betearazteko aginte osoa dauka.
· Horretarako, hauteslekuak babesteko ardura duten segurtasun indar eta kidegoei esku hartzeko eskatzen ahalko die, eta haiek eskatzen zaien laguntza emanen dute.
2. Ordena publikoari buruzko arauak.
· Hauteslekuko sarrerak beti egon behar du trabarik gabe eta hauteslekura sartzeko eskubidea duten pertsona guztiak sartu ahal izateko moduan.
	Pertsona hauek bakarrik dute hauteslekuetara sartzeko eskubidea:
· Boto-emaileak, eta haien laguntzaileak, laguntzarik behar badute.
· Hautagai-zerrenden ordezkariak.
· Hautagaiak.
· Artekariak eta ahaldunak.
· Notarioak.
· Mahaiko lehendakariak deitutako agintaritzaren agenteak.
· Hauteskunde-batzordeetako kideak.
· Instrukzio-epaileak, eta eskuordetzan jarduten dutenak.
· Administrazioaren ordezkariak.
Beste edonork mahaiko lehendakariaren baimena beharko du hauteslekuan egoteko.


· Ez da utzi behar hauteslekuan edo inguruetan jendea pilatzen edo taldeak sortzen, hauteslekura sartzeko traba egin badezakete.
· Hauteslekuaren inguruetan ez da onartu behar boto-eskubidea askatasunez erabiltzeko oztopo izan daitekeen inor egotea.
· Inor ezin da hauteslekuan sartu armekin edo arma gisa erabil daitezkeen bestelako tresnekin, hauteslekua babestu behar duten segurtasun indarrak izan ezik, mahaiko lehendakariak hala eskatuz gero.
· Ez hauteslekuan ez inguruetan ezin da hauteskunde-propagandarik egin.
· Hauteskunde-administrazioak behar bezala akreditaturiko hedabideek irudi orokorrak har ditzakete hauteslekuetako bozketaren martxari buruz, baldin eta, gertakizun publikoa izanik, pertsona jakin batzuen irudiak hartzea lagungarri huts gisa baliatzen bada; hori horrela ere, arau horretatik salbuetsita gera daitezke kargu publiko bat betetzen dutenak edo ospe handiko edo jendaurreko lanbide batean aritzen direnak, haien irudia hartzen bada ekitaldi publiko batean edo jendearentzat irekiak diren espazioetan. Nolanahi ere, hauteslekuetatik kanpo egin beharko dira hautesleei eskatzen zaizkien elkarrizketak.
3. Gorabeheren berri jasotzea bilkura-aktan.
Hauteslekuko ordena hautsi duten gorabeherak bilkura-aktan jasoko dira, eta horien eragileen izen-deiturak jarriko dira.
ESKULIBURU HONEN II. ZATIAN DITUZU BOZKETA IXTEAN, MAHAIAREN BOTOAN ETA BOTO-KONTAKETAN GERTA DAITEZKEEN GORABEHERAK, ETA HORIEI IRTENBIDEA EMATEKO MODUA.
II. ZATIA
GERTA DAITEZKEEN GORABEHERAK
1
MAHAIAREN OSAERAN
MAHAIKIDEAK
Ez bada agertzen mahaiko lehendakari izateko izendatutakoa, ez eta ordezkoak ere, lehen bokal izendatutakoa ariko da mahaiko lehendakari.
Kasu horretan, ordezkoak beteko du bokal horrek hutsik uzten duen postua.
Aipatutako horren guztiaren ondoren, oraindik ere ezin bada mahaia eratu, ez daudelako legeak eskatzen dituen hiru kideak (lehendakaria eta bi bokal), honela jokatuko da:
1. Bertan dauden mahaiko kideek edo, bestela, Gobernuko agintaritzak, komunikatu beharko diote gertatutakoa Eskualdeko Hauteskunde Batzordeari eta, gainera, deklarazio idatzi bat bidali beharko dute posta ziurtatu bidez, gertatutakoa azaltzeko.
2. Eskualdeko Hauteskunde Batzordeak erabakiko du nork osatu behar duten mahaia; horretarako, hauteslekuan dauden boto-eskubidedunei agintzen ahalko die mahaian parte hartzeko.
Esandako guztia eginda ere ezin bada mahaia eratu goizeko 10:00ak baino lehen, bertan dauden mahaiko kideek (bestela, Gobernuko agintaritzak) horren berri eman beharko diote Eskualdeko Hauteskunde Batzordeari, eta Batzordeak deia eginen du beste bozketa bat egiteko biharamunean edo biharamunagoan. Deialdia hauteslekuko atean jarriko da, eta Hauteskunde Batzordeak izendapen berriak eginen ditu mahaia osatzeko.
HAUTESKUNDEETARAKO MATERIALA
Ikusten bada hauteskundeetarako materiala falta dela edo gabeziaren bat dagoela, mahaia eratzeko orduan edo gero, mahaiko lehendakariak horren berri emanen dio berehalakoan Eskualdeko Hauteskunde Batzordeari, materiala ordezteko edo berritzeko. Horretarako, baliatuko du Administrazioko ordezkariak mahaiko lehendakariari emandako telefonoa.
ARTEKARIAK
	GERTA DAITEZKEEN ARAZOAK:
· Mahaiak izendapen-agiriaren kopia jaso ez izana.
· Zalantza izatea izendapen-agiria egiazkoa ote den.
· Zalantza izatea artekari gisa aurkezten denaren nortasunaz.
Kasu horietan, mahaiko lehendakariak artekari kargua emanen die, hala exijitzen badute, eta gertaera hori jasoko dute mahaiaren eraketa-aktan, geroago argitzeko. 
· Artekaria 08:30 baino geroago agertzea mahaian, eraketa-akta egin ondoren.
Kasu horretan ez zaio emanen eskatzen duen kargua, baina mahaian bozkatzen ahalko du baldin horretarako eskubidea badu, kontuan hartuz eskuliburu honetan zer ezartzen den artekarien boto-eskubidea erabiltzeko tokiari buruz.


Hautagai-zerrenda bakoitzeko, gehienez ere bi artekari ari daitezke mahaiarekin. Hautagai-zerrenda baten bi artekari baino gehiago agertzen badira, kargua emanen zaie egiaztagutuna lehenbiziko aurkeztu dutenei.
Egiaztagutun bat nahikoa da egun berean egiten diren hauteskunde guztietan aritzeko, baldin artekariak ordezkatzen duen hautagai-zerrendak hauteskunde horietan parte hartzen badu.
ERAKETA-AKTA
Lehendakariak eraketa-aktaren kopia ukatzen badio hura eskatzeko eskubidea duenari, edo berandu ematen badio, eginen dira erreklamazioa aurkezten duenaren protesta-agiri sinatuaren bi ale. Ale bat hauteskunde-espedientean sartuko da, eta beste alea erreklamaziogileak bidaliko dio boto-kontaketa orokorra egiteko eskumena duen Hauteskunde Batzordeari.

BOZKETA BITARTEAN
BOZKETA ETETEA EDO BERTAN BEHERA UZTEA
Bozketa ETEN egin behar da baldin mahaiak ikusten badu falta direla hautagai-zerrenda bateko boto-paperak eta ezin duela falta hori zuzendu hautagai-zerrenda horren ordezkariek emandako boto-paperekin. Hala gertatuz gero, mahaiko lehendakariak telefonoz komunikatuko dio Eskualdeko Hauteskunde Batzordeari, eta Batzordeak berehala ekarriko ditu boto-paper gehiago. Gehienez ere ordubeteko etenaldia egiten ahal da; gero, etenda zenbat denbora egon den, beste horrenbeste luzatuko da bozketa.
Bozketa BERTAN BEHERA UTZ daiteke baldin etenaldiak ordubete baino gehiago irauten badu, edo beste zerbaitengatik bozketa ezin bada egin. 
Bozketa bertan behera uztea erabaki aurretik, mahaiko lehendakariak entzun behar ditu mahaiko kide guztien iritziak, eta, ahal badu, telefonoz kontsultatu behar dio Eskualdeko Hauteskunde Batzordeari.
Idazki arrazoitu batean jasoko da bozketa bertan behera uzteko erabakia. Mahaiko lehendakariak, erabaki hori hartu ondoren, aginduko du hautetsontzietan ordura arte sartu diren boto-paper guztiak suntsitzeko, eta berehala idazkiaren kopia bidaliko dio Probintziako Hauteskunde Batzordeari, eskura emanda edo posta ziurtatuaren bidez. 
Mahai batean bozketa bertan behera utziz gero, Eskualdeko Hauteskunde Batzordeak deia eginen du beste hauteskunde batzuk egiteko mahai horretarako, biharamunean edo biharamunagoan.
ERROLDAN EZ AGERTUTA ERE BOTOA EMAN DEZAKETENAK. SALBUESPENAK
Bi salbuespen baino ez daude.
a) Erroldako zerrendetan ez egonik ere botoa eman dezaketenak.
- Mahaian akreditatutako artekariak. Botoa eman dezakete mahaian, nahiz eta haien izena ez agertu mahaiko erroldako zerrendetan, baldin inskribaturik badaude udalerriko mahaietako edozeinetan. Bestela, soilik inskribaturik dauden mahaian ematen ahalko dute botoa posta bidez, deialdiko prozesu guztietan.
- Erroldako zerrendan ez agertuta ere, bertan egoteko eskubidea aitorturik dutenak, judizialki nahiz Hautesle Erroldaren Bulegoaren bidez. Salbuespena da, eta oso gutxitan gertatzen da. 
Horiek mahaira etor daitezke behar den epai judizialarekin, edo behar den errolda-ziurtagiriarekin, Hautesle Erroldaren Bulegoko Probintzia Ordezkaritzak emanik, mahaian botoa emateko. 
Hala gertatzen bada, eta norbait erroldako zerrendan sartu behar bada, izena boto-emaileen zerrenda zenbakidunean sartzen denean, adieraziko da aurkeztu duela agiri horietako bat. 
Agiri horiek (epaia edo errolda-ziurtagiria) gehitu beharko zaizkio 1. gutun-azalean sartuko den dokumentazioari, hain zuzen ere, eguna bukatzerakoan mahaiak prestatzen duen horretan. Botoa emateko berdin balioko dute jatorrizko ziurtagiriak nahiz Udalaren bidez faxez jasotakoak.
Halakorik gertatzen bada, behar den atalean jaso beharko da zenbat izan diren erroldako alta-agiriak, bai boto-kontaketaren aktan, bai bilkura-aktan.
Errolda-ziurtagiria EZ DA errolda-txartela, hautesle guztiek jasotzen dutena, jakin dezaten zer mahaitan eman behar duten botoa.
Errolda-ziurtagiria EZ DA hautesle-erroldan inskribatzearen ziurtagiria, posta bidezko botoari gehitzen zaiona.
Era berean, salbuespenez, norbait ager daiteke akatsak zuzentzeko errolda-ziurtagiri batekin (erroldako zerrendako datuak zuzentzeko: deitura, helbidea...). Horrek ez du ekarriko aldatzea erroldako zerrendako pertsona kopurua. Ziurtagiri horiei esker mahaiak boto-emailea identifikatuko du erroldako zerrendan, baina horrek ez du inor gehitzen erroldara. Beraz, kasu hori bilkura-aktan jasoko da bakarrik, baina ez boto-kontaketaren aktan.
b) Mahaiko erroldako zerrendan egonik ere botoa eman ezin dutenak.
Norbaitek botoa posta bidez emateko eskatu badu, ezin du zuzenean mahaian eman.
Erroldako zerrendan, “C” letra agertuko da botoa posta bidez emateko eskatu dutenen deituren eta izenaren aurrean, edo haien izena agertuko da honelako zerrenda batean: “Mahai honetan posta bidezko botoa eskatu duten hautesleen zerrenda”. Erroldako zerrendaren eranskin gisa gehituko da.
Akreditazioa beste mahai batean duten artekariek ere ezin dute aurrez aurre botoa eman, nahiz eta erroldan agertu (hauteskunde-dokumentazioan, beste mahai batean akreditatu izanaren kopia egonen da jasota). 
Botoa behin baizik ezin da eman; hauteskunde-delitua da hauteskunde berean bitan edo gehiagotan botoa ematea.
ERREKLAMAZIOAK
Erreklamazioak egiteko eskubidea: hautesleek bi motatako erreklamazioak aurkez ditzakete bakarrik, honako hauekin lotuak: beste hautesle baten nortasunaz dituzten zalantzak; edo hauteskunde-mahaiak uko egin izana haien boto-eskubidearen erabilera akreditatzeari. 
Lehendakariak ez du onartu behar inolako kontsultarik, salbu norberaren boto-eskubidea erabiltzearekin lotutakoak, edo hautagai-zerrenden artekari edo ahaldun batek egiten duena. Behar denean, hautesleek Eskualdeko Hauteskunde Batzordean aurkez ditzakete beren kontsultak.
Hauteslea tematzen bada mahaiari behin eta berriz eskatzen erreklamazioa edo kontsulta onar diezaiotela, lehendakariak, pertsona horri egoera mesedez onartzeko proposatu ondoren, agintaritzako agenteei eskatzen ahal die laguntzeko, hautesle hori hauteslekutik atera dadin.

BOTO-KONTAKETA BITARTEAN
Boto-kontaketa publikoa da, eta ezin da eten harik eta boto guztiak kontatu arte.
Boto-kontaketa ikustera joaten den jendeak ezin izanen du erreklamaziorik aurkeztu edo protestarik egin kontaketa egiten ari diren bitartean.
Norbaitek boto-kontaketa trabatzen edo eragozten badu, mahaiko lehendakariak aginduko du berehala kanporatzeko.
Notarioek, hautagaiek eta hautagai-zerrenden ordezkariek zalantzarik baldin badute boto-paper baten edukiaz, boto-paper hori eska dezakete, mahaiaren aurrean aztertzeko.
III. ZATIA
GUTUN-AZALEN ETA INPRIMAKIEN EREDUAK
(MAHAIAREN ERAKETA-AKTAREN EREDUA)
(BOTO-KONTAKETAREN AKTAREN EREDUA)
(BILKURA-AKTAREN EREDUA)
(BOTO-EMAILEEN ZERRENDA ZENBAKIDUNAREN EREDUA)
(BOTO- ETA BERTARATZE-ZIURTAGIRIAREN EREDUA)
(ARTEKARIAREN EGIAZTAGUTUNAREN EREDUA)
(HAUTESKUNDE-DOKUMENTAZIORAKO GUTUN-AZALAREN EREDUA)
(GUTUN-AZALAK ENTREGATU IZANAREN HARTU-AGIRIAREN EREDUA)
(ERROLDAKO ALTA-ZIURTAGIRIAREN ETA AKATS ZUZENKETAREN ZIURTAGIRIAREN EREDUAK)
(ERROLDA-TXARTELAREN EREDUA –aurrealdea eta atzealdea–)
(ERROLDAKO INSKRIPZIO-ZIURTAGIRIAREN EREDUA –posta bidezko botoa–)
(AHALDUNAREN EGIAZTAGUTUNAREN EREDUA)
� Eskuliburu hau prestatu da honako hauek aintzat hartuz:





“Hizkuntzaren erabilera ez-sexistarako gomendioak”, UNESCO.


“Europako Parlamentuko hizkuntza ez-sexistari buruzko txostena”, Genero Berdintasunaren eta Aniztasunaren Goi Mailako Taldeak onetsia, 2008ko otsailaren 13koa.

NAFARROARAKO EREDUA

